
«Ашық аспан» қағидаты бойынша əуе қатынасы туралы келісімдер 
6 қаңтар 2020 жыл 

 
«Ашық аспан» жайлы келісімдер дегеніміз не? «Ашық аспан» жайлы келісімдер – əуе 
компанияларға халықаралық жолаушылар мен жүктерді тасымалдау қызметімен айналысу 
құқығын беру мақсатында АҚШ үкіметі мен оның шетелдік үкіметтік серіктестері 
арасында жасалатын əуе қатынасы туралы келісімнің бір түрі. Олар тұтынушыларға, 
бəсекелестікке жəне өсуге бағытталған. Осылайша, «ашық аспан» жайлы келісімдер 
туризм мен сауданы дамытады, сапалы жұмыс орындарын құруға жəне инклюзивті 
экономикалық дамуға ықпал етеді. Олардың ережелеріне əуе компаниялардың 
маршруттарға, сыйымдылыққа, жиілікке жəне бағаларға қатысты коммерциялық 
шешімдеріне үкіметтің араласуын болдырмау жөніндегі өзара міндеттемелер кіреді, 
осылайша əуе тасымалдаушылар тұтынушылар мен жүк жөнелтушілерге анағұрлым қол 
жетімді, ыңғайлы жəне тиімді əуе қызметін көрсете алады. «Ашық аспан» жайлы 
келісімдер əуе компаниялардың икемділігін арттырады, олардың бірлескен маркетингтік 
мүмкіндіктерін кеңейтеді, жүктерді жедел жеткізу жаһандық желілерін құруға мүмкіндік 
береді, чартерлік тасымалдау ережелерін ырықтандырады жəне үкіметтерді авиациялық 
қауіпсіздіктің жоғары стандарттарын сақтауға міндеттейді. 
 
«Ашық аспан» қағидаты бойынша серіктестікті дамыту:	1992 жылдан бастап АҚШ 
125-тен астам шетелдік серіктестермен «ашық аспан» режимін орнатты. Жақында «ашық 
аспан» жайлы келісімдер Белизмен, Гвинея Республикасымен, Гренадамен, Намибиямен 
жəне Синт-Мартенмен (Нидерланды Корольдігі) жасалды.	Сонымен қатар, біз Жапония 
мен Кениямен жасалған «ашық аспан» жайлы келісімдер бойынша мүмкіндіктерді 
кеңейтіп, Багама аралдары, Беларусь, Гаити, Қазақстан жəне Ұлыбританиямен жасалған 
«ашық аспан» жайлы жаңа келісімдер туралы келіссөздерді аяқтадық. Қазіргі уақытта 
Америка Құрама Штаттарынан халықаралық рейстердің 70 пайыздан астамы «ашық 
аспан» режимі бойынша серіктес елдерге ұшады. Осы режим экономикалық дамудың 
барлық деңгейіндегі елдерде, соның ішінде Бразилия, Үндістан жəне Оңтүстік Корея 
сияқты ірі елдерде, сондай-ақ Бруней, Кабо-Верде жəне Руанда сияқты шағын 
мемлекеттерде орнатылған. Еуропалық одақпен жасалған келісіміміз əлемдегі ең ірі 
халықаралық авиациялық нарықтардың бірін ырықтандырды.	«Ашық аспан» жайлы 
келісімдердің, əуе қатынасы туралы басқа келісімдердің жəне басқа құжаттардың 
мəтіндерімен осы сілтеме арқылы танысуға болады: https://www.state.gov/civil-air-transport-
agreements.  
 
Келісімнің ықпалы мен қолдануы: Біздің мақсатымыз – АҚШ-тың мүдделі тараптарына 
мүмкіндігінше тиімді нəтиже беру.	«Ашық аспан» халықаралық авиациялық саясаты 
үлкен өсім мен жұмыс орындарын құру арқылы американдық туристерге, авиация 
саласына, қалаларға, əуежайларға жəне авиация өндірушілеріне үлкен пайдасын тигізді, 
бұған Денвер, Детройт, Лас-Вегас, Мемфис, Миннеаполис, Орландо, Портленд жəне Солт-

Лейк-Сити сияқты қалалармен тікелей халықаралық байланыстардың кеңеюі дəлел бола 
алады.	Брукингс институтының 2015 жылғы бағалауы бойынша «ашық аспан» жайлы 
келісімдер тұтынушыларға жыл сайын шамамен 4 миллиард доллар экономикалық табыс 
əкеледі. Сонымен қатар, АҚШ саясаты американдық əуе компаниялары мен 
қызметкерлері қолданыстағы келісімдер бойынша барлық құқықтарды пайдаланатын тең 
жағдайды көздейді. Мемлекеттік департамент келісімдерде қарастырылған 
міндеттемелердің іс жүзінде орындалуын қамтамасыз ету үшін сала өкілдерімен үнемі 
консультациялар өткізеді жəне шетелдік авиациялық серіктестермен жұмыс жасайды. 
 


